1 Baca petikan di bawah dengan teliti. Berdasarkan petikan tersebut, tulis satu rumusan yang panjangnya hendaklah
tidak melebihi 100 patah perkataan. Anda digalakkan supaya menggunakan ayat anda sendiri tanpa mengubah
maksud asal petikan. [15 markah]

Pandemik COVID-19 yang menggemparkan dunia sebelum ini telah mengubah kaedah
pembelajaran para murid. Ketika itu, para murid terpaksa belajar di rumah dengan bantuan aplikasi
Internet seperti Google Classroom, Kahoot dan Zoom. Walaupun pembelajaran sebegitu memberi
faedah kepada murid tetapi murid juga mungkin terpengaruh dengan jenayah siber.

Pendedahan kepada maklumat Internet yang kurang sesuai dan berbahaya memungkinkan
murid terdedah kepada jenayah siber. Hal ini dikatakan demikian kerana mereka mudah untuk
mendapatkan maklumat tentang sesuatu perkara dengan hanya berada di depan komputer atau
telefon pintar mereka. Selain itu, penggunaan ruang siber yang tidak dikawal juga boleh
mendedahkan murid kepada jenayah siber. Tamsilnya, pada tahun 2014, seorang murid ditahan polis
kerana memuat turun muzik tanpa kebenaran pemiliknya.

Di samping itu, hubungan renggang antara murid dengan ibu bapa menjadi punca berlakunya
jenayah siber. Kajian telah membuktikan bahawa murid yang tidak rapat dengan ibu bapa akan
cenderung melakukan jenayah siber. Hal ini dikatakan demikian kerana mereka lebih suka mencari
jalan penyelesaian sendiri terhadap apa-apa masalah yang dihadapi daripada berkongsi dengan ibu
bapa. Kurangnya kesedaran tentang jenayah siber dalam kalangan ibu bapa juga menjadi satu punca
jenayah siber semakin meningkat.

Pada masa yang sama, murid yang suka berkongsi semua maklumat peribadi untuk tatapan
umum akan mengundang kepada berlakunya jenayah siber. Semakin banyak pendedahan dalam
media sosial secara tidak terkawal, semakin tinggi kecenderungan murid untuk terdedah kepada
jenayah siber. Sikap empati yang kurang dalam kalangan segelintir murid juga merupakan punca
jenayah siber ini berlaku. Empati ialah keupayaan individu untuk memahami situasi orang lain seperti
kesedaran terhadap emosi dan kepekaan terhadap perasaan orang lain. Jadi sekiranya sikap tersebut
tiada dalam diri, mereka sewenang-wenangnya akan terjebak dengan jenayah siber.

Dipetik dan diubah suai daripada Jenayah Siber Pelajar Sekolah,
oleh Malathi Lecthumanan, Dewan Kosmik, Bil. 09/ 2021

